
tembungé déwé. Sekoyah karo Ayokah nganti numpuk-numpuk
kerjanané nggoné pada mblajari bangsané maca lan nulis. Saben
minggu tambah okèh wongé sing pada ngekèki jeneng arep mèlu
blajar maca lan nulis. Wong-wong sing manggon sak kiwa-
tengené désa kono kabèh pada ngemen-ngemenké tenan sing
pada nekani piwulangan maca lan nulis.

Nèk wis pada ngerti maca Jan nulis terus pada balik nang
désané lan kanca-kancané pada genti diblajari. Ora nganti suwi
nang klosok ngendi waé urutané dikanggokké karo bangsa Séroki
kanggo mblajari liyané. Nom-tuwa, gedé-cilik saiki kabèh pada
blajar sangka urutan iku. Alon-alon bangsa Séroki saiki pada bisa
maca lan nulis déwé, Jalaran saiki wis pada bisa maca lan nulis
kaya sakmestiné terus ora let suwi pada miwiti ngedrik koran
déwé sing dijenengké “Kamenangan”.

Sangka tulisan ing tembungé déwé, bangsa Séroki terus bisa
nduwèni kemajuan lan bisa krungu kabar-kabar sangka liya désa
lan liya negara. Sing manggoné nang désa liya-liya saiki bisa
mêèlu krungu bab maju-munduré désa liyané.

